
Sanz Lehendakaria Zientziaren Komunikazio Sozialaren V. Kongresuko inaugurazio-ekitaldiaren buru izan da

Ekitaldia Nafarroako Gobernuak eta Zientzia eta Berrikuntza Ministerioak sustatu dute eta Baluarten egingo da martxoaren 10etik 12ra

Asteazkena, 2010eko martxoaren 10a.  Miguel Sanz Sesma Nafarroako Gobernuko Lehendakaria Zientziaren Komunikazio Sozialaren V. Kongresuko (CSC5) inaugurazio-ekitaldiaren buru izan da gaur goizean. Kongresua Baluarte Batzar Jauregian eta Nafarroako Auditorioan egingo da martxoaren 10etik 12ra. 

Lehendakariarekin batera, Alberto Catalán Higueras Erakundeekiko Harremanetarako kontseilaria eta Gobernuaren eleduna; Yolanda Barcina Iruñako alkatea; Jaime Manuel del Arenal Fenochio Mexikoko Institutuaren Espainiako ministro zuzendaria; Lourdes Arana Uli Zientzia eta Teknologiarako Espainiako Fundazioko zuzendaria; Jaime Pérez del Val Ikerketa Zientifikoen Kontseilu Nagusiko Kultura Arloko ordezkaria; eta Javier Armentia Fructuoso Iruñako Planetarioko zuzendaria egon dira. 

Irekiera-ekitaldian, Ramón Núñez Centella Zientzia eta Teknologia Museo Nazionaleko zuzendariak “Sidereus Nuncius” lanaren faksimile-edizioa aurkeztu du. Martxoaren 12an lan horren argitalpenaren IV. mendeurrena beteko da. Galileo Galileik (Venezia, 1610) idatzitako testu zientifikoa da, eta horretan, teleskopioz egindako behaketa astronomikoak hartu zituen oinarri lehenengoz. Astronomia modernoaren jatorritzat hartzen da. 

Era berean, Carl Sagan astrofisikari eta dibulgatzaile estatubatuarraren “Cosmos” telebistako serieari omenaldi txikia egin zaio, hainbat herrialdetan emititu zen dataren hogeita hamargarren urteurrena ospatzeko. Ekitaldi horretan, seriearen zati txiki bat emititu da eta José María del Río telebista-programaren gaztelaniazko narratzaileak parte hartu du. 

CSC5, kultura berria

Bosgarren edizio hau “Kultura berria” lemapean egin da, eta horren bidez, zientziak kulturaren barruan duen eginkizunari balio handiagoa eman nahi zaio. Kongresua Nafarroako Gobernuak (Iruñako Planetarioa sozietate publikoaren bidez), Kultura eta Berrikuntza Ministerioak (Zientzia eta Teknologia Museo Nazionalaren, Ikerketa Zientifikoen Kontseilu Nagusiaren eta Zientzia eta Teknologiarako Espainiako Fundazioaren bidez), Iruñako Udalak eta Mexikoko Gobernuak (enbaxadaren bidez) antolatu dute. 

Topaketa honek zientziaren gizarte-komunikazioari buruzko gogoeta-foroa izan nahi du XXI. mendean. Horretarako hainbat eztabaida, tailer, kultur jarduera, hitzaldi eta mahai-inguru antolatu dira, eta horietan nazioarteko adituek parte hartuko dute, hurrengo gaiak jorratzeko: zientzien irakaskuntzari lotutako gaiak, pentsamendu kritikoaren sustapena eta informazioaren teknologia berrien erabilera informazio-ibilgailu eraginkor eta irisgarriak diren aldetik. 

Programak sei arlo tematiko ditu, eta eztabaida-foroak izango dira: zientzia, modaren eta izuaren artean; hezkuntza zientziaren gainean/zientziarekin; zientzia agertokian, arautu gabeko esperientziak, espazio alternatiboak; berritu edo hil (krisitik ateratzeari lotuta); edukiontzi batean sartzen den zientzia; eta zientziarako bitarteko berriak (telebista, internet, etab.). 

Kongresua hurrengo hauei zuzenduta dago: kazetariak, dibulgatzaileak, zientzialariak, hezitzaileak, ingurumen-kudeatzaileak, museo-erakundeak, industria, argitaletxeak, komunikabideak, administrazio publikoak, hezkuntza eta kultura erakundeak, eta oro har, zientziaren komunikazioaren orainaldian eta etorkizunean interesa duten pertsonak. 300 pertsonak baino gehiagok eman dute izena.  

Kongresuan Mexikori aipamen berezia egingo zaio, herrialde horretan zientziaren komunikazioak funtsezko dimentsioa baitu eta izan baitu. Horrez gain, “Cosmos” telebistako seriearen hogeita hamargarren urteurrena aprobetxatuz, zientzia eta teknologia jende guztientzat bitarteko berrien eta gizarte-sareen bidez irisgarria izateko kemenari buruz hitz egingo da. Era berean, Astronomiaren Nazioarteko Urtea edo Darwin Urtea ospakizunak aztertuko dira. 

Kongresuaren inguruan hainbat jarduera programatu dira, hala nola bakarrizketa bat Inés Rodríguez Hidalgoren eskutik eta Carmen del Puertoren “El honor perdido de Henrietta Leavitt” antzezlanaren bi saio, emakumezkoek astronomiaren arloan izandako eginkizunari omenaldia eginez. Antzezlana Baluarteko Ganbera aretoan ikusi ahal izango da martxoaren 10ean. Lehenengo saioa 11.30ean izango da eskolako ikasleentzat, eta bigarrena 20.30ean, nahi duten guztientzat. 

Horrez gain, Nafarroako zentro teknologikoetara bisitak antolatu dira, baita kazetaritza zientifikoari buruzko tailerra ere, edukiera bete arte, martxoaren 11n, 12.30etik 14etara. 

CSCren lehen kongresua 1999an egin zen Granadan, Zientzien Parkeak antolatuta, “Zientzia XXI. mendean komunikatzea” lelopean. Bigarren edizioa, “Zientzia kultura DA” izenburupean, 2001ean egin zen Valentzian, eta hirugarrena, 2005ean, A Coruñan, “Zientziarik gabe ez dago kulturarik” izenarekin. Laugarren kongresua 2007an egin zen, Madrilen, “Kultura Zientifikoa eta Kultura Demokratikoa” lemapean. (






( Oharra: www.navarra.es helbideko “Berriak” atalean, prentsa-ohar honekin lotutako argazki bat eskaintzen da.

